
ԿՈՂՄՆՈՐՈՇՄԱՆ ԳՈՐԾԸՆԹԱՑՈՒՄ  

 

ԹԱԴևՈՍՅԱՆ Հ․Վ․ 

մանկավարժական գիտությունների թեկնածու, դոցենտ, ՀՊՄՀ 

 

Հանրակրթական դպրոցում մասնագիտական կողմնորոշումը սոցիալ-մանկավարժական 

գործունեության կարևոր ուղղություն է, որն ապահովում է հանրակրթական չափորոշչով 

սահմանված մի շարք վերջնարդյունքներ: Մասնագիտական կողմնորոշման գործընթացի վրա 

էական ազդեցություն ունի սոցիալ-մշակութային միջավայրը՝ դպրոցականի ընտանիքը, 

մասնավորապես ծնողները, ազգականները, դպրոցը, ընկերները, բանակը, մասնագիտական 

ուսումնական հաստատությունները, սոցիալական ցանցերը, հասարակության մեջ 

ընդունված կարծրատիպերը և այլն:  

Սոցիալ-մշակութային միջավայրի փոփոխությունն անընդհատ գործընթաց է, և 

մանկավարժական գիտության մեջ մանկության, անձի ձևավորման, սոցիալականացման 

հիմնախնդիրները ուսումնասիրելիս հաշվի են առնվում վերջինիս փոփոխությունները, դրանց 

միտումները, ուղղվածությունը, բաղադրիչները:  

Մասնագիտական կողմնորոշումն ու կարիերայի պլանավորումը գործընթացներ են, 

որոնք անձին անհրաժեշտ են ողջ կյանքի ընթացքում: Անձը կարող է ցանկացած տարիքում 

ընտրել ու ձեռքբերել մասնագիտություն, վերավորակավորվել, ձեռքբերել հաջորդ նոր 

մասնագիտությունը որպեսզի ապահովի իր մրցունակությունն աշխատաշուկայում և ունենա 

զբաղվածություն: 

«Մասնագիտության ընտրությունն արդի հասարակության մեջ գնալով դառնում է ավելի 

դժվար խնդիր: Մեր օրերում, երբ արագ զարգացող տեխնոլոգիաները թելադրում են 

տնտեսությանը նոր ուղղություններ, դժվարանում է աշխատաշուկայի կանխատեսումը 

հատկապես միջնաժամակետ և երկարաժամկետ հատվածում, փոխվում են հասարակության 

պահանջմունքները, նոր սերնդի արժեքները, մասնագիտության և կարիերայի ընտրությունը 

պահանջում է հետևողականություն, պլանավորում, գնահատում և, միգուցե, ժամանակի 

ընթացքում նոր նպատակների սահմանում: Այս պայմաններում բացի տեղեկացվածությունից, 

կարևորվում են նաև անձի առանցքային/համընդհանուր կարողությունները»։ [1, էջ 4] 

Դպրոցականը շատ հաճախ չի կարողանում օբյեկտիվ և ադեկվատ գնահատել իր ներուժը, 

գիտելիքները, կարողությունները, հնարավորությունները, առկա ռիսկերը և վերջիններս 

համադրել աշխատաշուկայի կանխատեսվող պահանջարկի հետ: Հանրակրթական դպրոցում 

մասնագիտական կողմնորոշման մեթոդաբանության հիմքում սովորողների անհատական 

առանձնահատկությունների, անձի ուղղվածության՝ հետաքրքրությունների, 

պահանջմունքների, դրդապատճառների բացահայտումն է և ընդհանրական 

կարողունակությունների զարգացումը, իրազեկումը, մասնագիտությունների մասին 

պատկերացումների ձևավորումը: Մեր զեկույցում առաջին անգամ գիտության և պրակտիկայի 

համար առաջ ենք քաշում հետևյալ թեզը կամ հետագա հետազոտությունների համար 

վարկածը. մասնագիտական կողմնորոշման կայացած ինստիտուցիոնալացված համակարգը 

նվազեցնում է երեխաների սոցիալականացման վրա սոցիալ-մշակութային ժամանակակից 

գործոնների բացասական ազդեցությունը:  

Հանրակրթական դպրոցների աշակերտների հետ իրականացրել ենք հետազոտություն՝ 

նպատակ ունենալով բացահայտել մասնագիտական կողմնորոշման գործընթացի 

ազդեցությունը աշակերտների մասնագիտության գիտակցված ընտրության, ինչպես նաև 

դպրոցականի անձնային աճի, կոմպետենցիաների ձևավորման վրա: Սոցիալ-մշակութային 

գործոնների բացասական ազդեցությունների նվազեցմանը, հնարավոր բացասական 

հետևանքների կանխարգելմանը նպաստում են մասնագիտական կողմնորոշման 

պարապմունքների արդյունքում ձևավորվող վերջնարդյունքները: Հասարակության մեջ, նաև 

մասնագիտական որոշակի շրջանակներում կա ոչ այդքան ճիշտ պատկերացում՝ 

մասնագիտական կողմնորոշման հիմնական նպատակը մասնագիտության գիտակցված 

ընտրությունն է: Մասնագիտական կողմնորոշման աշխատանքների արդյունքում 

դպրոցականը ձեռք է բերում առանցքային կարողունակություններ, անձնային որակներ, 

որոնք ապահովում են անձի զբաղվածությունն ու մրցունակությունը աշխատաշուկայում. [2] 

 ինքնաճանաչման և ինքնագնահատման պարզ մեթոդների կիրառման 

կարողությունները,  

 ադեկվատ ինքնագնահատական և հավակնությունների մակարդակը,  

 նպատակ սահամանելու կարողությունը,  

 ժամանակը և հետագա անելիքները արդյունավետորեն պլանավորելու և 

նպատակահարմար կառավարելու կարողությունները,  

 արդյունավետ որոշումներ կայացնելու կարողություն,  

 համատեղ գործունեություն իրականացնելու, հաղորդակցման և համագործակցային 

կարողություննեըր,  

 ինքնատիրապետման, ինքնակառավարման, սեփական հույզերը, վարքը 

կառավարելու կարողությունները,  

 կոնֆլիկտի կանխարգելման, հաղթահարման, մարդկանց համոզելու մեթոդների 

կիրառման նախնական կարողությունները,  

 ձեռնարկատիրական գործունեությանն առնչվող տարրական գիտելիքներ,  

 ինքնաներկայացման կարողությունը,  

 տեղեկատվական և հաղորդակցական տեխնոլոգիաներից օգտվելու, տեղեկատվական 

հոսքերում արդյունավետ կողմնորոշվելու կարողությունը: 

Ընտրանքը. հետազոտությանը մասնակցել են 8-11-րդ դասարանների թվով 200 աշակերտ, 

որնցից 100-ը մասնակցել են մասնագիտական կողմնորոշման պարապմունքներին: 

Ներկայացնենք հետազոտությանը մասնակցած աշակերտների թվաքանակն ըստ 

դասարանների. 

8-րդ դասարան – 17,  

9-րդ դասարան – 43,  

10-րդ դասարան – 92,  

11-րդ դասարան – 48: 

Հետազոտության սկզբում, մինչև ստուգողական և փորձարարական խմբերի բաժանելը 

ուսումնասիրել ենք իրենց ապագայի հետ կապված աշակերտների պլանների, նպատակի 

առկայությունը, դրանց ուղղվածությունը.  

 ընտրել կոնկրետ մասնագիտություն՝ 68,  

 դառնալ լավ մասնագետ, թեև դեռ չի ընտրել մասնագիտությունը՝ 20,  

 դառնալ ճանաչված մարդ, մասնագետ՝ 19,  

 սովորել՝ 19,  

 սեփական բիզնես ունենալ, շատ գումար վաստակել՝ 38,  

 մեքենա, տուն ունենալ՝ 13,  

 օգտակար լինել հասարակությանը՝ 5,  

 մեկնել երկրից՝ 12,  

 ընտանիք կազմել՝ 2,  

 դեռ չունեմ՝ 4: 

Ինչպես տեսնում ենք ներկայացաված տվյալներից, հետազոտությանը մասնակցած 

դպրոցականներից 126-ը իրենց ապագայի համար կարևոր են համարում մասնագիտական 

կրթությունը, սովորելը: Սակայն հետաքրքիր է նաև 63-ի պատասխանները, համաձայն որոնց 

կարևորվում է բարեկեցիկ կյանքով ապրելը, սոցիալական երաշխիքները, երկրից մեկնելը: 

Այնուհետև հարց ենք ուղղել դպրոցականներին, թե ապագայի հետ կապված իրենց պլաններին 

հասնելու համար ինչ ճանապարհներ, քայլեր են ընտրել և ստացել ենք հետևյալ 

պատասխանները.  

 սովորել և ընդունվել բուհ՝ 82,  

 սովորել արտասահմանում՝ 18,  

 ձեռք բերել համապատասխան հմտություններ՝ 28,  

 նախնական ինչ-որ քայլեր արդեն ձեռնարկել եմ՝ 22,  

 շատ աշխատել՝ 12,  

 սեփական տուն, մեքենա, բիզնես ունենալ՝ 24,  

 ընտանիք կազմել՝ 2,  

 ցանկանում եմ մեկնել երկրից՝ 12: 

Ապագայի պլանների իրագործման ճանապարհի վերաբերյալ հարցին տրված 

պատասխաններից երևում է, որ հարցված դպրոցականների կեսը նպատակ ունի ընդունվել 

բուհ և շարունակել ուսումնառությունը, որոնցից 18-ը պլանավորում է սովորել արտերկրում: 

Քիչ չէ ապագայի պլանների առումով չկողմնորոշված դպրոցականներրի թիվը՝ 58, որոնցից մի 

մասը թեև ուզում է լավ ապրել, նյութական բարիքներ ունենալ, մեկնել երկրից, սակայն 

ճանապարհը դեռ չի պատկերացնում։  

Դպրոցականներից տեղեկացել ենք, թե որ աղբյուրներից են տեղեկատվություն ստացել, 

պատկերացում կազմել իրենց նախընտրելի մասնագիտությունների մասին. 

 համացանցը՝ 62,  

 ծնողները՝ 40,  

 ծանոթները, ընկերները, բարեկամները՝ 26,  

 ուսուցիչները՝ 20,  

 դպրոցական առարկաները՝ 6,  

 գրքերը՝ 18,  

 լրացուցիչ պարապմունքները՝ 24,  

 դժվարացել է պատասխանել՝ 4:  

Հարցման արդյունքները վկայում են, որ ընտանիքը, դպրոցը, սոցիալական ցանցերը 

որպես սոցիալ-մշակութային միջավայրի բաղադրիչներ ազդեցություն ունեն դպրոցականների 

մասնագիտական կողմնորոշման վրա: Հարցը նրանում է, թե որքանով են մասնագիտական 

առումով ճիշտ, նպատակաուղղված և նպատակահարմար ազդեցություն ունենում այդ 

գործընթացի վրա: Հետազոտությունները վկայում են, որ դպրոցականների մեծ մասը 

ուղղորդված, համակարգված մասնագիտական կողմնորոշման խորհրդատվություն չի 

ստացել: Մտահոգիչ է, որ ուսուցիչները, դպրոցական առարկաները մասնագիտական 

կողմնորոշման վրա քիչ ազդեցություն են ունենում:  

Հետազոտությանը մասնակցող դպրոցականները բաժանվել են 100 հոգանոց երկու խմբի՝ 

ստուգողական և փորձարարական: Ստուգողական խմբի հետ իրականացվել են 

մասնագիտական կողմնորոշման պարապմունքներ 68 ժամ ծավալով:  

Հետազոտության նպատակը մասնագիտական կողմնորոշման 68 ժամով 

պարապմունքների արդյունավետության, ձևավորված որակների և կարողությունների 

գնահատումն է դպրոցականների սոցիալականացման գործընթացի վրա միջավայրի 

բացասական գործոնների ազդեցության կանխարգելման համատեքստում: Հետազոտությունն 

իրականացվել է դիտման, թեստերի (գիտելիքների ստուգման դիագնոստիկ), հարցաթերթերի 

մեթոդներով: Օգտագործվել են Ս.Վ.Կովալյովի «Ինքնագնահատման մակարդակի որոշում» 

թեստ-հարցարանը, հաջողության մոտիվացիայի և անհաջողությունից խուսփման 

հարցարան, Մ.Սնայդերի «Հաղորդակցական վերահսկողության մակարդակի գնահատման 

թեստը»:  

 Ներկայացնենք հետազոտության մի քանի արդյունքներ ստուգողական և 

փորձարարական խմբերում.  

Ինքնագնահատման մակարդակ 

 Ստուգողական խումբ Փորձարարական խումբ 

բարձր մակարդակ 31 67 

միջին մակարդակ 46 26 

ցածր մակարդակ 23 7 

 

 

Հաջողության մոտիվացիա և անհաջողությունից խուսփում 

 Ստուգողական 

խումբ 

Փորձարարական 

խումբ 

մոտիվացիոն բևեռն ուղղված է 

հաջողության հուսադրմանը 

31 49 

մոտիվացիոն հստակ ուղղվածություն չի 

դրսևորվել 

42 38 

մոտիվացիոն բևեռն ուղղված է 

անհաջողությունից խուսափմանը 

27 13 

 

Հաղորդակցական վերահսկողության մակարդակ 

 Ստուգողական Փորձարարական 

խումբ խումբ 

բարձր հաղորդակցական 

վերահսկողություն 

34 62 

միջին հաղորդակցական 

վերահսկողություն 

42 29 

ցածր հաղորդակցական 

վերահսկողություն 

24 9 

Մեր կողմից իրականացրած հետազոտությունները վկայում են, որ «Մասնագիտական 

կողմնորոշում և կարիերայի պլանավորում» դասընթացից հետո փորձարարական խմբում 

ընդգրկված դպրոցականների գիտելիքները աշխատաշուկայի, ամենապահանջված 

մասնագիտությունների, ՀՀ կրթության համակարգի, մասնագիտական ուսումնական 

հաստատությունների, հաջողության հասնելու պայմանների, անհրաժեշտ որակների 

վերաբերյալ բարձր են ի համեմատ ստուգողական խմբի դպրոցականների: Համանման 

պատկեր է նաև ինքնուրույն որոշումներ կայացնելու, նպատակներ սահմանելու, ժամանակը 

կառավարելու, ինքնագնահատման, հաղորդակցական, թիմային աշխատանքի, 

համագործակցային կարողությունների պարագայում: Կարևոր ենք համարում նշել, որ 

վերոնշյալ գիտելիքներն ու կարողությունները դրականորեն են ազդել նաև դպրոցականների 

անձնային աճի վրա և ձևավորվել են ցանկալի որակներ՝ ադեկվատ բարձր 

ինքնագնահատական, ինքնավստահություն, ինքնակառավարելի կայուն հուզականություն, 

իրենց ապագայի նկատմամբ իրատեսական հավատ և վստահություն, դրական 

մոտիվացվածություն:  

Եզրակացություն. 

1. «Մասնագիտական կողմնորոշում և կարիերայի ուղղորդում» պլանավորված, 

նպատակաուղղված և համակարգված դասընթացի իրականացումը անմիջականորեն 

նպաստում է դպրոցականների անձի զարգացմանը, սոցիալականացման հաջողությանը, 

սոցիալ-մշակութային միջավայրի բացասական ազդեցությունների կանխարգելմանը և 

անհրաժեշտ է ներդնել հանրակրթական դպրոցում որպես պարտադիր բաղադրիչ:  

2. Հետազոտությունների արդյունքները փաստում են, որ «Մասնագիտական 

կողմնորոշում և կարիերայի ուղղորդում» դասընթացն ապահովում է դպրոցականի և՛ 

անձնային որակների, և՛ ընդհանրական կարողունակությունների ձևավորումը, ինչը 

համապատասխանում է այն մտայնությանը, համաձայն որի 21-րդ դարում աշխատաշուկան 

որոշակիորեն տարանջատում է մասնագիտական և անձնային որակները, փոփոխում դրանց 

հարաբերակցությունը. մասնագիտական կարողունակությունների պահանջարկն ըստ 

էության ավելի ցածր է, քան անձնային որակներինը և ընդհանրական կարողություններինը: 

3. Կարող ենք ենթադրել, որ մասնագիտական կողմնորոշումը կնպաստի նաև 

տնտեսության, կրթության համակարգի և աշխատաշուկայի արդյունավետ 

փոխհարաբերակցությանը: 

4. Մասնագիտական կողմնորոշման և կարիերայի ուղղորդման ուղղությամբ 

աշխատանքներում կարևորում ենք համակարգային լուծման անհրաժեշտությունը, քանի որ 

դրանց նպատակը աշխատաշուկայում մրցունակ աշխատուժի ձևավորումն է, որը հնարավոր 

է գործընթացի շարունակականության ապահովման պարագայում՝ կրթության և 

զբաղվածության բոլոր մակարդակներում: 

THE ROLE AND INFLUENCE OF THE ENVIRONMENT IN THE PROFESSIONAL 

ORIENTATION PROCESS OF SCHOOLCHILDREN 

 

In our article, we present a system of professional orientations as a means of preventing negative 

social effects in the socio-cultural environment of the school. Such are the present results of our 

research, which prove that the course of professional orientations and career planning is capable of 

developing personal qualities and the ability of students, failures and successes. 

